
Құрметті Балайым Туғанбайқызы!

Құрметті депутаттар!

Алексей Владимирович өз сөзінде ағымдағы санитариялық-эпидемиологиялық ахуалды және оны тұрақтандыру үшін қабылданып жатқан шараларды атап өтті.
Біз пандемия жағдайында санэпид қызмет рөлінің маңыздылығына тағы да көз жеткіздік, өйткені бұл қызмет өмірдің барлық салаларына тікелей әсер ететін халықтың санитариялық-эпидемиологиялық әл-ауқатына жауап береді.
Алайда, қатаң карантин жағдайында қабылданып жатқан шараларға қарамастан, саланың жүйелік проблемалары кешені анықталды. 
Бүгінгі таңда санэпид қызмет ескерту қадағалауын қамтамасыз ету функциясын жоғалтты, оның бүкіл қызметі тек ағымдағы қадағалауға бағытталған. Оның тиімсіздігі өзінің тартымдылығын да, тәуелсіздігін де жоғалтуға әкелді.
Сонымен қатар, осы саланы қалдық қаржыландыру және бірнеше рет реформалау оның ақырын «жойылуына» алып келді.
Аса қауіпті инфекциялардың жыл сайынғы өршуі санэпид қызметінен жедел ден қоюды, инфекциялық аурулар қоздырғыштарының түрлерін анықтауды және оларды жоюды талап етеді.
Бүгінгі таңда эпидемиологиялық қадағалаудың бірыңғай электрондық жүйесінің болмауы азаматтардың денсаулық жағдайы, инфекцияның таралуы мүмкіндігі және инфекциялық аурулардың ошақтарын анықтау туралы анық ақпаратқа жедел қанық болуға мүмкіндік бермейді. Бұл өз кезегінде эпидемиологиялық ахуалды болжауға және бағалауға әсер етеді.
Бұдан басқа, санитариялық-эпидемиологиялық қадағалауды жүргізудің ашық болмауы сыбайлас жемқорлық тәуекелдерінің көрінісіне негіз болады. Мәселен, сыбайлас жемқорлыққа қарсы қызметтің деректері бойынша соңғы 3 жылда 59 сыбайлас жемқорлық қылмыс тіркелген.
Жоғарыда айтылғандарды ескере отырып, қысқа мерзімде «Санитариялық-эпидемиологиялық қадағалау» бірыңғай ақпараттық жүйесін ендіру қажет деп санаймыз.
Соңғы 5-7 жылда қызметтен жоғары білікті мамандардың кетуіне жол беру де өткір проблема болып отыр, бұл тұтастай алғанда, қызметтің кадр құрамының біліктілігіне әсерін тигізді.
Санэпид қызмет жұмыскерлерінің жоғары кәсіби шеберлігін қалыптастыру үшін тәлімгерлік тетіктерін дамыту, студенттерді даярлаудың білім беру бағдарламаларын қайта қарау қажет деп санаймыз. Сондай-ақ гигиена, санитария, эпидемиология, вирусология, бактериология, паразитология, инфекциялық аурулар сияқты бейіндік пәндерді оқыту көлемін ұлғайту қажет.
Келесі проблема материалдық-техникалық базаның нашарлығы, жоғары технологиялық және инновациялық зертханалық жабдықтардың жоқтығы, жеке қорғаныш құралдары санының жеткіліксіздігі болып табылады.
Мысалы, «Ұлттық сараптама орталығының» жарақтандырылуы тек 71,6%-ті, ал зертханалық жабдықтың тозуы 65%-ті ғана құрайды. Осындай көрсеткіштер туындайды, зерттеулердің анық нәтижелерін алуға бола ма?
Бұған қоса, Денсаулық сақтау министрі атап өткендей, 
санэпид қызмет ғимараттарының 80%-ті және автокөліктің                             64%-ті тозығы жеткен. Мұндай жағдайда инфекциялық аурулардың ошақтарын қалай жедел анықтауға және өңдеуге, эпидемияға қарсы шараларды қабылдауға болады?
Санэпид қызметтің ғылыми әлеуетін күшейту ерекше назар аударуды талап етеді. Жаңа инфекциялық ауруларға арналған тәсілдердің зерделенбеуі, ғылыми зерттеулердің болмауы, практика мен ғылым арасындағы байланыстың әлсіздігі, жас ғалымдардың болмауы тиісті шаралар қабылдауды қажет етеді.
Ол үшін ғылыми негізделген тәсілдерді ескере отырып, эпидемиологиялық ахуалды болжау моделін жетілдіру керек. Сондай-ақ, осы бағыттағы зерттеулермен айналысатын жас ғалымдарды қолдау жөніндегі шаралар керек.
QazVac вакцинасына жеке тоқталғым келеді. Қазақстан біздің ғалымдарымыз әзірлеген өз вакцинасы бар әлем елдерінің қатарына енді. Келесі қадам қазақстандық вакцинаны Дүниежүзілік денсаулық сақтау ұйымының мойындауы болып отыр.
Санэпид қызметтің өнімді бақылау жөніндегі функциясына қатысты айтар болсам, өкінішке орай, өнім қауіпсіздігі мониторингінің нәтижелері сәйкес келмейтін тауарларды анықтаудың және гендік түрлендірілген организмдері (ГТО) бар өнімдерді әкелудің ұлғайғанын көрсетіп отыр.
Осыған байланысты азық-түлік қауіпсіздігін қамтамасыз ету тетіктерін қайта қарау және азық-түлік нарықтарын қорғаудың тиімді тәсілдерін қабылдау талап етіледі.
Тұтастай алғанда, Санитариялық-эпидемиологиялық қызметті жаңғыртудың жол картасын әзірлеу қажет деп есептейміз, онда нормативтік-құқықтық актілерді жетілдіруге, зертханаларды жаңа жабдықтармен жарақтандыруға, ғимараттар мен құрылысжайларды қазіргі заман талаптарына сай келтіруге, кадрлық әлеуетті күшейтуге және ғылымды дамытуға ерекше көңіл бөлу керек.
Сонымен қатар білікті кадрлар үшін осы саланың тартымдылығын арттыру жөнінде шаралар кешенін қабылдау керек. Бұл жерде еңбекақы төлеуді, әлеуметтік пакетті, кадрларды даярлау мен қайта даярлауды, сондай-ақ сыбайлас жемқорлық деңгейін төмендету жөніндегі шараларды қоса алғанда, барлық мәселелерді бірге қарау қажет.
Бұдан бөлек, халықты иммундау бағдарламасын басқаруды жетілдіру талап етіледі. Вакцинамен еңсерілетін аурулар бойынша егжей-тегжейлі және ситуациялық талдауға негізделген ұзақ мерзімді жоспар әзірлеу ұсынылады.
Халықты сан-эпид ахуал туралы анық әрі дұрыс мәліметтермен хабардар ету үшін бұқаралық ақпарат құралдарымен өзара байланысты арттыру да маңызды мәселе болып табылады.
Кешенді шараларды қабылдау көрсетілетін сан-эпид қызметтердің сапасына ғана емес, сонымен бірге инфекциялық аурулардың өршуіне жедел ден қоюға мүмкіндік беретініне сенімдіміз.
Назарларыңызға рақмет!

